Имајќи ги предвид мислењата, предлозите, препораките и коментарите по Предлог-законот за изменување и дополнување на Законот за азил и привремена заштита, изнесени на Јавната расправа одржана на 19 ноември 2012 година, од страна на заинтересираните субјекти, а со цел донесување на квалитетна законска регулатива во областа на правото на азилот, Националниот совет за евроинтеграции на седницата одржана на 24 јуни 2013 година ги усвои следните
З А К Л У Ч О Ц И
1. Националниот совет за евроинтеграции го поздравува донесувањето на Законот за изменување и дополнување на Законот за азил и привремена заштита со цел усогласување со: Директивата на Советот 2003/9/ЕК за утврдување минимум стандарди за прифаќање баратели на азил, Директивата на Советот 2004/83/EК за минималните стандарди за квалификувањето и статусот на државјаните на трети земји или лица без државјанство, како бегалци или лица на кои им е потребен поинаков облик на меѓународна заштита, како и усогласување со Директивата на Советот 2005/85/ЕК за минимум стандардите за постапките во земјите-членки за доделување и одземање на статус на бегалец.
2. Националниот совет за евроинтеграции укажува на потребата за целосно исполнување на краткорочните и среднорочните приоритети од Партнерството за пристапување 2007 со Република Македонија, во Поглавјето 24-Правда, слобода и безбедност, како и препораките од Извештајот на Европската комисија за напредокот на Република Македонија за 2012 година.

3. Советот оценува дека предлозите, забелешките, препораките и коментарите по Предлог-законот за изменување и дополнување на Законот за азил и привремена заштита, изнесени на јавната расправа, треба да бидат земени во предвид од страна на Владата на Република Македонија, Министерството за внатрешни работи и Комисијата за одбрана и безбедност на Собранието на Република Македонија. 

4. Овие заклучоци заедно Извештајот од јавната расправа да се достават до Владата на Република Македонија, Министерството за внатрешни работи и до Комисија за одбрана и безбедност на Собранието на Република Македонија.

Заклучоците од јавната расправа да се достават и до Претседателот на Собранието на Република Македонија. 

5. Заклучоците, заедно со Извештајот од јавната расправа да се објават на интернет страницата на Националниот совет за евроинтеграции на Собранието на Република Македонија, за да бидат достапни до стручната и пошироката јавност.

